UMSÖGN UM HRAFNABJARGAVIRKJUN. 
Þetta er virkjun sem myndi valda allt of miklu umhverfistjóni ef af henni yrði. 

Með henni yrði vatn tekið af Aldeyjarfossi, einum fegursta og óvenjulegasta fossi landsins vegna samspils síns við fagra stuðlabergshvelfinu. 

Þetta er vinsæll ferðamannastaður og getur orðið enn vinsælli. 

En fyrir innan hann eru nokkrir fallegir fossar sem einnig yrðu lemstraðir. 

Röksemdin um að “sökkva eyðisöndum og grjóti” á ekki við frekar en það átti við um Hálslón á sínum tíma, því hálfur dalurinn er þakinn þéttum gróðri eins og sjá má í myndasyrpu úr dalnum, sem ég birti á blog.is 8. 8. 2010. 

Það er vegna þess að dalurinn liggur um 200 metrum lægra en Sprengisandsleið og landið í kring og er þessvegna veðursæl hálendisvin sem teygir sig óvenju langt inn í miðhálendið og er eina svona stóra gróna svæðið á öllu miðhálendinu norðan Vatnajökuls, vestan Herðubreiðar og Dyngjufjalla. 

Það hefur háð því að þessi dalur fengi verðskuldað orðspor og kynningu að afar hljótt hefur verið um hann og helstu náttúruperlur hans, svo sem fossana fyrrnefndu, samspil hrauns og gróðurlendis og síðast en ekki síst gljúfrin á báðar hendur innst inni í honum þar sem hið magnaða Kiðagil leynist sem einhver best varðveitta leyndarmál miðhálendisins. 

Með því að fara um þennan dal opnast skilningurinn á feginleikanum, sem birtist  í hinu fræga kvæði Sprengisandi eftir Grím Thomsen: 
“Vænsta klárinn vildi ég gefa til / að vera kominn ofan í Kiðagil.” 

Það er mikill feginleiki fólginn í því að koma snemma að hausti eða seint að vori af snævi þöktum Sprengisandi ofan í hlýjan og auðan dalinn sem auðgar svo mjög þetta svæði. 

Fyrirhugað lón myndi drekkja skála sem þarna er og þá þyrfti að færa hann upp að berangrinu sem eftir stæði þegar búið væri að drekkja öllu gróðurlendinu. 

Vísa á myndasyrpu úr dalnum og frekari hugleiðingar og frásögn af vettvangskönnunar- og myndatökuferð um dalinn á eftirtalinni slóð: 

blog.is -   vinsælast  -   Ómar Ragnarsson  -   og síðan vinstra megin á síðunni dálkur þar sem stendur “leita í þessu bloggi”  “leita” . – 

setja þar inn orðið Hrafnabjargavirkjun / eða heiti pistilsins: “Dæmi um það sem undir er.” 
                                Reykjavík 11. nóvember 2011. 

                                   Unnið fyrir Framtíðarlandið.  

                                       Ómar Þ. Ragnarsson

